Коми Республикаын Айму вӧсна Ыджыд тышса ветеранъяс вермасны дон мынтытӧг вӧдитчыны «Комиавиатранслӧн» услугаясӧн Победасянь 70 во пасъян кадӧ - ода-кора тӧлысь 3 лунсянь 12 лунӧдз. 

Та йылысь Коми Республикалӧн Веськӧдлан котырса Веськӧдлысь Владимир Тукмаковлы висьталіс сійӧс вежысь Тамара Николаева. Дінмуса авиаперевозчиккӧд артмӧдчӧм серти дон босьттӧг вермасны ветлыны Айму вӧсна Ыджыд тышса ветеранъясӧс колльӧдысь йӧз. 

Коми Республикалӧн Веськӧдлан котырса Веськӧдлысь тшӧктіс Т.Николаевалы тӧд вылӧ босьтны сійӧс, мый гажӧдана мероприятиеяс вылӧ колӧ корны унджык участвуйтысьӧс. 

«Бур сійӧ, мый таво гажӧдана мероприятиеяс вылӧ кӧсйӧны корны сыктывкарса кадетъясӧс да шӧр тшупӧда уджсикасӧ велӧдан учреждениеясса велӧдчысьясӧс. Такӧд ӧттшӧтш колӧ решитны Россияса кӧрт туйяслӧн тэчас юкӧдувъяскӧд ветеранъясӧс дон босьттӧг нуӧм-вайӧм котыртӧм серти юалӧмсӧ сэтшӧм жӧ ногӧн, кыдзи  авиакомпанияяскӧд да автоперевозчикъяскӧд, кодъяс примитісны нин татшӧмсяма помшуӧмъяссӧ. Сідзжӧ колӧ ӧддзӧдны республикаса каръясын да районъясын ветеранъяслы паметь вылӧ медальяс сетан уджсӧ», - тшӧктіс дінмулӧн министръяс кабинетса юрнуӧдысь. 

«Ыджыд Победасянь 70 во пасйӧм кежлӧ дасьтысян плансӧ збыльмӧдӧны республикаын 2013 восянь. Талун ми помӧдз вайӧдам тайӧ уджсӧ. Уджалан группалӧн неважӧн мунӧм чукӧртчылӧмлӧн бӧртасъяс серти верма вӧчны кывкӧртӧд, мый унджык тшӧктӧмсӧ вӧчӧма нин, а мукӧдыс дасьӧс нин збыльмӧдӧм вылӧ. Кута лача, мый найӧс индӧм кадӧ да колан ногӧн пӧртасны олӧмӧ», - пасйис В.Тукмаков.

***Транспортӧн могмӧдан юалӧмъяс решитӧмсӧ пасйӧма Россия Федерацияса Президентлӧн 2015 во тӧвшӧр тӧлысь 23 лунся 32 №-а Индӧдын. Сы серти 2015 вося ода-кора тӧлысь 3 лунсянь 12 лунӧдз индӧм категорияа граждана вермасны дон мынтытӧг ветлӧдлыны Россия Федерация мутасын кӧрт туй, пытшкӧс вавывса, сынӧд да автомашина (такси кындзи) транспортӧн Россияса субъектъясын. 

